






LATRA YANG’ARA TUZO YA UTOAJI 
HUDUMA BORA

Mamlaka ya Udhibiti Usafiri 
Ardhini (LATRA) imeibuka 

mshindi wa pili miongoni mwa 
taasisi za Serikali zinazotoa huduma 
bora na zisizofanya biashara ikiwa 
ni sehemu ya Serikali kutambua 
mchango mkubwa wa LATRA katika 
kuboresha huduma za usafiri ardhini 
nchini.  

Tuzo hiyo imetolewa Agosti 24, 
2025 na Mhe. Dkt. Phillip Isdor 
Mpango, Makamu wa Rais wa 
Jamhuri ya Muungano wa Tanzania, 
na kupokelewa na Prof. Ahmed 
Ame, Mwenyekiti wa Bodi ya LATRA 
akiambatana na CPA Habibu Suluo, 
Mkurugenzi Mkuu LATRA katika 
kikao kazi cha Wenyeviti wa Bodi 
na Watendaji Wakuu wa Taasisi za 
Umma kilichoratibiwa na ofisi ya 

Msajili wa Hazina na kufanyika Kituo 
cha Mikutano cha Kimataifa Arusha 
(AICC)

Aidha tuzo hiyo imetolewa kwa 
kuzingatia vigezo vya utawala bora, 
uboreshaji wa huduma, matumizi 
ya mifumo ya kidigiti kiwango cha 
kuridhika kwa wateja pamoja na 
ongezeko la wananchi wanaonufaika 
na huduma za LATRA.

LATRA inaendelea kuboresha 
mifumo, kuongeza ubunifu na 
kushirikisha wadau ili kuhakikisha 
wananchi wanafurahia huduma 
bora, salama na zenye viwango. 
ushindi huu umechagizwa na 
jitihada zinazotekelezwa na Bodi ya 
Wakurugenzi LATRA, Menejimenti 
pamoja na watumishi wa Mamlaka.

LATRA KUADHIMISHA WIKI YA 
USAFIRI ENDELEVU ARDHINI

Mamlaka ya Udhibiti 
Usafiri Ardhini (LATRA) 

kwa kushirikiana na Wizara ya 
Uchukuzi inatarajia kuadhimisha 
maadhimisho ya kwanza ya wiki 
ya Usafiri Endelevu Ardhini 2025 
kuanzia Mwezi Novemba 25 hadi 29, 
2025 Mkoani Dar es Salaam.

Amebainisha hayo Bw. Benjamin 
Mbimbi, Mkurugenzi Msaidizi 
Huduma za Usafiri wa Reli Wizara 
ya Uchukuzi aliyemuwakilisha Prof. 
Godius Kahyarara, Katibu Mkuu 
Uchukuzi katika kikao cha pili cha 
maandalizi ya Wiki ya Usafiri Ardhini 
Endelevu 2025 kilichoandaliwa na 
LATRA nakufanyika Agosti 29, 2025 
ukumbi wa mikutano ofisi za LATRA 
Dar es Salaam.

“Wizara ya uchukuzi kwa 
kushirikiana na LATRA imeanza 
maandalizi ya maadhimisho ya 
kwanza ya Wiki ya Usafiri Endelevu 
Ardhini  kimataifa ambapo kupitia 
azimio la Baraza Kuu la Umoja 
wa Mataifa (UN) lililopitishwa Mei 

16, 2023 kupitia uamuzi namba 
77/286, ulioanzisha siku ya usafiri 
ardhini endelevu duniani (World 
Sustainable Transport Day) ambayo 
huadhimishwa 26 kila mwaka 
na kwa mamlaka tuliyonayo kwa 
kushirikiana na wadau wa usafirishaji 
tunaadhimisha kwa mara ya kwanza 
maadhimisho haya kwa kauli mbiu 
isemayo Nishati Safi na Ubunifu 
katika Usafirishaji” amesema Bw. 
Mbimbi.

Kwa upande wake CPA Habibu 
Suluo, Mkurugenzi Mkuu LATRA 
amesema kuwa maadhimisho hayo 
yataleta pamoja wadau wa sekta 
ya usafiri wa ardhini kutoka ndani 
na nje ya nchi ili kujadili namna ya 
kuboresha mifumo ya usafiri salama, 
shirikishi na rafiki kwa mazingira.

“Maadhimsho hayo yatakuwa na 
midahalo ya kisera, makongamano, 
mijadala ya kitaalamu na maonesho 
yatayojumuisha sekta binafsi, taasisi 

za kiserikali jumuiya za kikanda 
na kimataifa pamoja na wadau wa 
usafirishaji barabara, reli na waya kwa 
lengo la kuwaleta pamoja wadau 
wote wa sekta ya usafiri ardhini 
na kuunda malengo ya pamoja ya 
utekelezaji ili huduma ya usafirishaji 
iboreshwe iwe salama na rafiki kwa 
mazingira na yenye tija kwa kizazi 
cha sasa na Kijacho” amesema CPA 
Suluo. 

CPA Suluo amesema 
maadhimisho hayo yanaadhimishwa 
sambamba na juhudi za Serikali za 
kukuza matumizi ya nishati safi katika 
usafiri ikiwemo miradi ya mabasi ya 
mwendokasi yanayotumia gesi asilia 
(CNG), pamoja na magari ya umeme 
yanayoanza kuingia sokoni

Kwa upande wake Bw. Chuki 
Shabani, Mwenyekiti wa Chama 
cha Wamiliki wa Malori Makubwa 
na Madogo Tanzania (TAMSTOA) 
amesema sekta ya usafirishaji 
imefarijika kupata siku maalum ya 
kutambua mchango wake.

“Sekta hii ni kubwa kwa muda 
mrefu tumekuwa hatuna siku yetu 
sasa tunafarijika kuwa na siku yetu 
itakayotupa fursa mbalimbali za 
kushiriki na kujifunza zaidi kuhusu 
teknolojia katika usafirishaji.
niipongeze pia Serikali kwa juhudi 
za kuleta gesi kama mbadala wa 
mafuta ili kulinda mazingira na 
kuongeza mapato ya taifa” amesema 
Bw. Shabani. 

Aidha Bw. Priscus Joseph, Katibu 
Mkuu Chama cha Wamiliki wa 

Mabasi Tanzania (TABOA), ameeleza 
kuwa dunia inaelekea kupunguza 
matumizi ya mafuta hivyo nawao 
hawatakiwi kubaki nyuma.

“tayari tumeshuhudia mabasi 
ya umeme yakifanya safari kwa 
gharama nafuu ukilinganisha na 
yale yanayotumia mafuta kwa 
mfano basi la umeme linaweza 
kutoka Dar es Salaam hadi 
Morogoro kwa gharama ya umeme 
ya takriban Shilingi 15,000/= wakato 
basi la dizel hutumia zaid ya shilingi 
300,000/= kwa safri moja hii itasaidia 
kupunguza matumizi ya fedha 
za kigeni na kutunza mazingira” 
amesema Joseph.

Maadhimisho haya yatafanyika 
viwanja vya Mnazi Mmoja Dar es 
Salaam kwa ajili ya maonesho  
kuanzia 25 hadi 29 Novemba, 2025 
na kwa makongamano yatafanyika 
Ukumbi wa Mikutano wa Kimataifa 
wa Julius Nyerere (JNICC) Dar es 
Salaam kuanzia 25 hadi 27 Novemba, 
2025 na yatatoa fursa kwa wadau 
kujifunza teknolojia mpya na namna 
bora ya kupunguza gharama za 
uendeshaji.

LATRA KUADHIMISHA 
WIKI YA USAFIRI 
ENDELEVU ARDHINI

SSP KILEWA AWAONYA MADEREVA 
WANAOCHEZEA MFUMO WA VTS

SSP Nokter Kilewa, Mkuu wa 
Usalama Barabarani Mkoa 

wa Mbeya amewaonya madereva 
wanaochezea Mfumo wa Kufuatilia 
Mwenendo wa Magari (VTS) kuacha 
tabia hiyo mara moja kwani wanaweza 
kuchukuliwa hatua kali ikiwemo 
kufutiwa leseni zao. 

SSP Kilewa amesema hayo kwenye 
mafunzo ya Mfumo wa Kufuatilia 
Mwenendo wa Magari (VTS) yaliyotolewa 
na Mamlaka ya Udhibiti Usafiri Ardhini 
(LATRA) Agosti 06 na 07, 2025, Kituo cha 
Kufuatilia Mwenendo wa Magari (VTS) 
kilichopo Mikocheni, Dar es Salaam na 
Kituo Kikuu cha Mabasi cha Magufuli.

“Naishukuru sana LATRA kwa 
kutupatia mafunzo haya ambayo 
yanaenda kubadilisha utendaji kazi 
wetu kwa kuongeza ufanisi ukizingatia 
baada ya mafunzo haya tumeongeza 

wigo wa uelewa kuhusu mfumo huu 
unavyofanya kazi na hivyo tunafahamu 
namna bora ya kuutumia kwa kufuatilia 
magari yakiwa barabarani ili kupunguza 
ajali nchini,” amesema SSP Kilewa.

Naye Bw. Geoffrey Silanda, Meneja 
Uratibu Usalama na Mazingira LATRA 
ameeleza namna mfumo wa VTS 
unavyofanya kazi ikiwa ni pamoja na 
kufuatilia na kutoa taarifa za magari 
kuanzia mwanzo mpaka mwisho 
wa safari, na amebainisha faida za 
mfumo huo kuwa, tangu kuanzishwa 
kwake umesaidia kupunguza ajali 
zinazogharimu maisha ya watu na mali 
zao.

“Mafunzo haya ni sehemu ya 
mpango wa kitaifa wa kuwajengea 
uwezo Wakuu na Warakibu wa Jeshi la 
Polisi Kikosi 

Inaendelea >>> Uk 14

13





PROF. KAHYARARA: KAMPUNI ZA TIKETI 
MTANDAO ZINAUNGANISHA MIFUMO YAO 

NA YA SERIKALI

Prof. Godius Kahyarara, Katibu 
Mkuu Wizara ya Uchukuzi 

ameitaka Mamlaka ya Udhibiti Usafiri 
Ardhini (LATRA) kuhakikisha wamiliki 
wa mifumo ya Tiketi Mtandao nchini 
wanaunganisha mifumo yao na 
Mfumo Jumuishi wa Mauzo ya Tiketi 
unaofahamika kwa jina la Safari Tiketi 
kwa kuwa ni jambo la kisheria na 
Kikanuni.

Prof. Kahayarara amesema hayo 
alipotebelea jengo la LATRA katika 
Maonesho ya 49 ya   Biashara ya 
Kimataifa (Sabasaba) Dar es Salaam, 
Julai 05, 2025. Amesema kuwa, 
uunganishaji wa mifumo ya tiketi 
mtandao na Mfumo Jumuishi wa 
Serikali ni utekelezaji wa maelekezo ya 
Mhe. Dkt. Samia Suluhu Hassan Rais 
wa Jamhuri ya Muungano wa Tanzania.

“Nakumbuka Mhe. Dkt. Samia 
Suluhu Hassan, Rais wa Jamhuri ya 
Muungano wa Tanzania alipokuwa 
akizindua treni ya kisasa pale Dodoma, 
alitoa maelekezo nane na mojawapo 
ni hili la kuwa na Mfumo Jumuishi wa 
Tiketi Mtandao. Tunafurahi kwamba 
LATRA wameliwezesha hili na mfumo 
huu unamwezesha abiria kukata tiketi 
za mabasi pamoja na treni za kisasa 
(SGR) na za reli ya kati (MGR) kwa 
urahisi kwa njia ya mtandao,”amesem 
Prof. Kahyarara.

Prof. Kahyarara ameongeza kuwa, 
Mfumo wa Safari Tiketi unasaidia 
wamiliki wa mabasi kupata mapato 
yao papo hapo na pia unarahisisha 
ufuatiliaji wa mabasi 

LATRA, DCEA KUSHIRIKIANA KUDHIBITI 
USAFIRISHAJI WA DAWA ZA KULEVYA

Mamlaka ya Udhibiti Usafiri 
Ardhini (LATRA) na Mamlaka 

ya Kudhibiti na Kupambana na 
Dawa za Kulevya (DCEA) zimepanga 
kushirikiana kutoa elimu ya namna 
bora ya kudhibiti vitendo vya 
usafirishaji wa dawa za kulevya 
kwa wamiliki wa mabasi ya masafa 
marefu, madereva na wahudumu 
(makondakta) ambao wamekuwa 
wakishiriki kwa kujua ama kutokujua 
kusafirisha dawa hizo kwenye 
mabasi.

Akizungumza alipotembelea 
jengo la LATRA kwenye maonesho ya 
49 ya biashara ya kimataifa (Sabasaba) 
Bw. Aretas James Lyimo, Kamishna 
Jenerali DCEA amesema elimu hiyo 
inahusu Sheria ya kudhibiti dawa 

za kulevya na Sheria ya Mamlaka ya 
Udhibiti Usafiri Ardhini ili kuwaeleza 
kuhusu athari za kujihusisha na 
vitendo vya usafirishaji wa dawa za 
kulevya kwenye vyombo vya moto 
kibiashara.

“Tunatoa elimu kwa madereva, 
makondakta na wamiliki wa magari ili 
waelewe kwamba wanapokamatwa 
na dawa za kulevya kupitia basi au 
chombo cha moto anachoendesha, 
dereva na kondakta wanahusika 
moja kwa moja kwa kuwa wao 
wamepakia mzigo na ndio wenye 
dhamana na basi likiwa safarini 
hivyo wanapaswa kuelewa aina ya 
mzigo waliopakia kwenye basi lao,” 

LATRA, DCEA 
KUSHIRIKIANA 
KUDHIBITI 
USAFIRISHAJI WA 
DAWA ZA KULEVYA

18

ameeleza Bw. Lyimo.
Bw. Lyimo ameongeza kuwa, 

wamiliki wa mabasi wamekuwa 
wakilalamika pindi magari yao 
yanapokamatwa na dawa za kulevya 
hivyo kupitia elimu wataelewa kuwa 
basi nalo linahusika kwa kuwa ndio 
limebeba dawa hizo na ni kielelezo 
namba moja mahakamani

“Nawasihi wamiliki wa vyombo 
vinavyodhibitiwa na LATRA kuajiri 
madereva na wahudumu wenye 
uadilifu na wahakikishe wanaingia 
nao mkataba wa kukataza kubeba 
dawa za kulevya kwenye chombo 
kwa kuwa itakapobainika, wote 
watakuwa na hatia ya kusafirisha 
dawa hizo ambapo msafirishaji 
atapata kifungo cha maisha 
kutokana na kile alichokibeba au 
kifungo cha miaka 30 jela na chombo 
kilichobeba nacho kitataifishwa,” 
amesema Bw. Lyimo.

Naye CPA Habibu Suluo, 
Mkurugenzi Mkuu LATRA amewataka 
madereva na wahudumu wa 
vyombo vinavyodhibitiwa na LATRA 
kufanya kazi kwa kuzingatia Sheria 
za nchi kwakuwa zimewekwa kwa 
ajili ya kulinda jamii.

Vilevile amesema LATRA 
inatoa leseni za usafirishaji zenye 
masharti yanayopaswa kuzingatiwa 
na msafirishaji ikiwemo vitu 
vinavyopaswa kusafirishwa, pia 
Sheria na Kanuni za Mamlaka 
zinaelekeza mhudumu kukagua 
mzigo kabla hajaweka alama

CPA Suluo vilevile amewasihi 
wasafirishaji kuajiri madereva 
waliothibitishwa na wahudumu 
waliosjiliwa na LATRA lakini 
pia wahakikishe wanakuwa na 
utamaduni wa kufanya kazi kwa 
maadili ikiwemo kukataza kubeba 
dawa za kulevya.

“Dereva na 
kondakta 
wanahusika 
moja kwa moja 
kwa kuwa wao 
wamepakia mzigo 
na ndio wenye 
dhamana na basi 
likiwa safarini 
hivyo wanapaswa 
kuelewa aina ya 
mzigo waliopakia 
kwenye basi lao,” 

Bw. Aretas Lyimo



PROF. AME AWASIHI WASAFIRISHAJI KUAJIRI 
MADEREVA WENYE SIFA NA TABIA NJEMA

Prof. Ahmed Mohamed Ame, 
Mwenyekiti wa Bodi ya 

Wakurugenzi ya Mamlaka ya Udhibiti 
Usafiri Ardhini (LATRA) amewasihi 
wasafirishaji nchini kuajiri madereva 
wenye sifa na tabia njema ili kusaidia 
kupunguza ajali barabarani.

Prof. Ame amesema hayo kwenye 
ziara ya Bodi ya Wakurugenzi LATRA 
kwa Kampuni ya Superdoll, Dar es 
Salaam Agosti 01, 2025,

Prof. Ame ameeleza kuwa, ni 
muhimu wasafirishaji wengine 
kujifunza kutoka kampuni 
ya Superdoll kuhusu namna 
wanavyowapata madereva wao kwa 
kuzingatia tabia (character), uwezo 
(competency) na namna dereva 
anaweza kufanya kazi na wengine 
(chemistry) ili kupata matokeo 
wanayotaka. 

“Watoa huduma wengine 
nao kuna haja ya kujifunza 
kutoka Superdoll kwa kuwa 
wanafanya mambo makubwa ya 
usalama barabarani na wakiweza 
kutekeleza hata asilimia 20 tu  
ya  wanayotekeleza kampuni  hii  
itasaidia sana kupunguza ajali 
barabarani,” amsema Prof. Ame.

Vilevile amesema, Superdoll 
ni kampuni iliyoweka kipaumbele 
na kuwekeza sana kwenye suala 
la usalama barabarani, hivyo 
wamejifunza mbinu mbalimbali 
ambazo watazitumia katika 
kuboresha na kujenga mifumo ya 
kiudhibiti.

“Tukitazama mfumo wao wa 
kufuatilia magari jinsi unavyoenda 
na muda, unamuona dereva 

PROF. AME AWASIHI 
WASAFIRISHAJI KUAJIRI 
MADEREVA WENYE SIFA 
NA TABIA NJEMA

na vitendo vyake akiwa safarini 
ambapo si tu mfumo unapeleka 
taarifa kwa wataalam wao lakini pia 
unamuarifu dereva kuhusu vitendo 
hivyo vinavyohatarisha usalama 
anavyofanya akiwa barabarani. Hii 
inasaidia sana kiusalama kwa kuwa 
dereva anajirekebisha papo hapo 
baada ya kukumbushwa na mfumo 
unaomuongelesha kwa sauti,” 
amesema Prof. Ame.

Akizungumzia suala la kudhibiti 
uchovu wa madereva wawapo 
safarini, Prof. Ame amesema 
Superdoll wanatumia mfumo 
kusimamia uchovu wa dereva na 
kwa upande wa LATRA kwa sasa 
wanaandaa Kanuni na kupitia 
ushirikiano uliopo, Kampuni hiyo 
nayo itatakiwa kutoa maoni yao 
ili kupata Kanuni zitakazotatua 
changamoto hiyo.

Katika hatua nyingine, Prof. Ame 
amefafanua sababu ya Bodi ya LATRA 
kufanya ziara kwenye Kampuni hiyo, 
“Taarifa zetu zinaonesha kwamba 
Superdoll ni miongoni mwa wadau 
wetu wanaofanya vizuri sana kwa 
hiyo tukawa na ari kubwa ya kuja 
kumtembelea kwa lengo la kujifunza. 
Dira yao inaonesha wanataka kuwa 
wasafirishaji bora Afrika Mashariki na 
Kati lakini ukweli ni kwamba ni watoa 

huduma za usafirishaji wakubwa 
Afrika, hakuna wa kupinga, kampuni 
hii imetoa huduma kilomita milioni 
45 bila kupata ajali”.

Naye Bw. Ibrahim Juma, Meneja 
Mkuu Kampuni ya Superdoll 
amewasihi wasafirishaji kuwajengea 
uwezo madereva wao kwa 
kuwaongezea ujuzi kupitia mafunzo 
ili kuongeza tija na thamani  
yao  katika  kazi wanayoifanya  
na hatimaye kuwa na sekta ya 
usafirishaji yenye usalama.

Pia, ameishukuru Bodi ya 
LATRA na ameiomba kuendeleza 
ushirikiano uliopo ili kwa pamoja 
wafikie lengo la kuwa na sekta ya 
usafirishaji yenye tija na manufaa 
kwa Serikali, Wasafirishaji na 
Wananchi kwa jumla.

LATRA inautaratibu wa 
kuwatembelea wadau wake ili 
kujifunza na kubadilishana uzoefu 
wa namna bora ya kudhibiti sekta 
ya usafiri ardhini nchini kwa kuwa 
maendeleo ya sekta hii yanahitaji 
mchango wa kila mdau.

“Watoa huduma 
wengine nao kuna 
haja ya kujifunza 
kutoka Superdoll 
kwa kuwa wanafanya 
mambo makubwa ya 
usalama barabarani

Prof. Ahmed Ame












